
	ОРШЛЫН ОРОНД ӨГҮҮЛЭХ НЬ

	 

	Хэнд ч тэр шүлэгчийн ордос байгаад тэр нь дотоод сэтгэлийг нь тийрэн мэт үймүүлэх бол дотоод ертөнцийнхөө хөл үймээнд хөл алдаж, өөрийн эрхгүй ширээ түших өвчтөний тэр халуун зовуурьт хөтлөгдөх болсоор Энх-Амгалан маань бас ч дөрөв таван жилийг ардаа тавьжээ.

	Цэл залуухан шүлэгч маань үзэсгэлэнт Хөвсгөл нутгийн уран байгаль тольдож, их мэргэдийн чөлөөт уран ертөнцөд хөл алдан бахархаж сэтгэлээ өгснөөр өөрөө ч бойжиж уйгагүй хөдөлмөр сэтгэл зүтгэл нь урам хайрлаж басхүү өөрийн гэсэн өнгө аяс олж гунигтайхан харцаар амьдрал юугаа харж хайлж өөрийн дотоод шаталтаар бусдын дотрыг шатааж чадах хүч тамир буюу сэтгэлийн тэнхээ сууж яваа дүүдээ уншигчдын зүрх рүү улам гүн орж хүнийг болон өөрийнхөө зүрхийг үр дүнтэй, зоригтой шатааж халууг нь уншигчдадаа хайрлаж чадах тийм тэнхэлтэй найрагч тодорч Монголын утга зохиол, өөрийн Надсоныг төрүүлэх нь гэдэгт итгэл сэтгэлээ дэврүүлэн явах нь.

	 

	Нямбуугийн Нямдорж

	1993-11-7

	 


* * * Амрагийн минь хоолойноос ч...

	 

	Амрагийн минь хоолойноос ч энхрий ялдамхнаар

	Ахиад л намайг чи дуудах боллоо.

	Янаглан таалах эмс охидын дундаас ч

	Яралзах оддын дор чамтай дүйцэх нь ховордлоо

	Тэнгэрлэг хөвүүдийн мөнх туурвил

	Шүлгийн мөрүүд омогтойхон дүрэлзэж,

	Шатаж үл цогших галын дэргэд

	Шазруун найрагчдын дууллыг голсхийн сонсох.

	Янжинлхам, Муза хоёрыг хэзээ цагт

	Ямархан бурхад хэлэлцэхийг бүү мэд

	Үнэнч зарлигийг чинь дагах хөвүүдийн

	Үхэл нь хүртэл ижилхэн санагдана.

	 

	1991-3-12

	 


САРНЫ ГЭРЛИЙН ГЭГЭЭН ҮЕС ДОР

	СЭТГЭЛ АЛДРАН ШҮЛЭГ БИЧИХ МИНЬ

	МИНИЙ ЕРТӨНЦИЙН ЦАС, БОРОО БУЮУ

	 

	I. «ХӨХ ЗУЛЫН БИЧИГЛЭЛ» ХЭМЭЭХ ШҮЛГИЙН ДЭВТРЭЭС



	




	* * * Үүлэн дундах хан хөвүүн...

	 

	Үүлэн дундах хан хөвүүн

	Үд цагаар лимбэ үлээхэд

	Өдөт цагаан шувуу

	Тэнгэрийн өвөрт шургаж

	Өвс сэрвэгнэх чимээгээр

	Өнгө цэнхэр аялгуунд хувирч

	Салхины чиг нисэхүй...

	Охидын хөлд салхи

	Өвс адил ширэлдэх

	Гоо бэлхүүс нь

	Голын урсгалыг дүрслэх

	Диваажин мэт агшинд

	Өөрийнхөө төгсгөл дээр

	Үүрд би хавар болмуу!

	Нэгэн насны минь зургийг

	Навч адил дүрсэлж

	Модод цэцэглэх нь

	Миний шүлэг агаад

	Ариун биеийг таалах шиг

	Агаарт шүлэг татлах шиг

	Сайхан бүсгүйг хавраар харахуй

	Сая хорин тав дахь цагийг үзэж

	Саран битүүрсэн үдэш

	Бүсгүй хүнийг

	Бурхан гэж андуурч

	Би шүлэгч болсон...

	 


ХАВРЫН ТАТАЛБАРУУД

	 

	I

	 

	Саран хэрэв

	Сархад хүртвэл

	Шүлэг хэлнэ.

	Салга орчлонгийн

	Согтуу найрагчдыг

	Шөнөөр бүртгэнэ.

	Нимгэн даашинзны хормой дэрвэхэд

	Нэлмэгэр салхин ичингүйрэн догдлох шиг

	Бэхсийн үнэрийг хүсэх цаас мэт

	Бэлхүүс нарийхан охидыг ерөөнө, би...

	 

	II

	 

	Дурлалаас хагацсан

	Эмгэнэлт зүрхний

	Дутуу цохилт адил

	Дэнгийн гэрэл

	Дорнын үдшээр

	Дэндүү бүгээн...

	Сарны хээнцэр гэрэл цайран сүжирч

	Салхитай янаглах нь бүдэг бадагхан...

	Эмгэдийн харцанд охидын үзэсгэлэн чамлагдахад

	Эрээчсэн шүлэг минь битүү гуниг

	Энэ нь хавар биш ажээ.

	 

	III

	 

	Гэрэлт цох

	Өвсний үзүүрт

	Сүүмийн үзэгдэх нь

	Гэрийн дотор

	Жаргах зулын

	Хөхөмдөг бичиглэл мэт

	Өнгөрсөн зуны дутуу зүүдийг

	Өнөө хавар чиний минь инээмсэглэл гүйцээх

	Үлгэрийн төгсгөлийг

	Бэхийн тодоор татлах нь

	Бүсгүйн үнэртэй хаврын халамцуу шүлэг...

	 

	1991-5 сар


* * * Гэгээн өдрүүд...

	 

	Гэгээн өдрүүд...

	Гэрэлт тогоруунууд

	Чиний одсон зүг

	Чинагшид алсравч

	Холын холд одохоор шийдсэн

	Хонгор бүсгүй минь

	Он жилийн жууз тэргээр

	Эргэж ирэхийн үес дор

	Өмнүүр нь нисэж өнгөрөх

	Эгшиглэнт шувуудын мөр

	Агаарт үлдэх нь

	Алтан агшин агаад

	Хэний ч бичээгүй шүлгийг

	Хээрийн агаарт татлах мэт

	Хэсэг цагаан тогоруу

	Хэзээ л үзэгдэх юм бол доо...

	 


* * * Салхин зүг өвс чичрэх нь...

	 

	Салхин зүг өвс чичрэх нь

	Содон аялгуу агаад

	Бүдэг бадагт навчны судлыг хөглөх

	Өвгөн шавж

	Хөгжимчин адил аа!

	Өнөө хаврын үест

	Үзэсгэлэнт бүсгүйн сайханд

	Миний зүрх улаахан алим болоход

	Олон олон охидод

	Одоо би ганц мэт санагдана.

	 


* * * Тоос дарсан гитар мэт үүлс...

	 

	Тоос дарсан гитар мэт үүлс

	Тогоруунуудын дууны зүг

	Зүүн хойшоо нүүхэд

	Зүүрмэглэсэн бүсгүй сэрэх нь

	Салхинд зүүсэн навчис

	Нов ногоон болоод

	Саяын зүүд тэнд тодрохуй

	Сохор хүн яруу агшинд

	Хаврын аяст согтоод

	Тэнэмэл гөлөгний мөр

	Шүлэг мэт харагдмуу

	Тэнгэрт тогорууны цуваа

	Бийр адил үзэгдээд

	Тоос дарсан гитар мэт үүлсийг

	Тэнд таталсан зураач хүмүүний сүүдэр

	Өвсөн дээр тусахуй хөглөгдөөд

	Өлмийд бүсгүйн алчуур шиг унах нь

	Үүл мэт гитарыг үүрд хөглөхгүйн шинж ээ...

	Өвсний хэлээр зүрхний тус газар цэцэг дохих шиг

	Өчнөөн жилийн шарх минь

	Өнөө хавар ч илаарьшихгүй нь ээ...

	 


* * * Нялхын минь үнэр шиг...

	 

	Нялхын минь үнэр шиг хурын зөөлөн чийг...

	Нүцгэн салхины дэргэд дэндүү аальгүй хормой...

	...охидын гоо шилбэ...

	Нэлмэгэр цэнхэр манан дор янаглан тэврэх сэн

	Нямсүрэнгийн шүлэг шиг хавар цаг аа.

	Цамц дэрвүүлэн халамцах салхитай

	Сэтгэл гэдэг хуйвалдан

	Зүрхний хаанчлал намайг захирна

	Огт сохроор урт магтаалыг урсгаж

	Одоо чамайг магтаж ханавч

	Албин чөтгөр мэт хавар цаг минь

	Ахиад чамтай согтуурмаар байна.

	 


* * * Чиний хөрөгтэй цэлмэгэр сарыг ширтэж

	 

	Чиний хөрөгтэй цэлмэгэр сарыг ширтэж

	Зүүрмэг согтуу үдшийн цагаар

	Зөвхөн ахиад нэг эргэж хараач гэж

	Зүрхэлж би гуйж чадахгүй нь ээ...

	 


* * * Охидын үнсэлт...

	 

	Охидын үнсэлт

	Худал үг мэт

	Одоо намайг тэврэх нь

	Өчигдөр адил

	Хуучин санагдана.

	 


* * * Хүн бүхний...

	 

	Хүн бүхний

	Хүлээсэн юм

	Худал хуурмаг гэх шиг

	Хуй салхинд

	Өвс хугарах чимээ

	Яасан гунигтай.

	Нэлэнхий уйтгар

	Намар шиг зөөлнөөр

	Намайг өлгийднөм

	Цаг гэдэг

	Хэлгүй хүн

	Шүлэг унших шиг

	Цав цагаахан шувууд

	Нисэж

	Өдөн хөшиг татахуй

	Тэнгэрийн лавринд

	Тэнгис адил бүсгүй

	Орон дотроо хөлбөрсөн мэт

	Ор мөр нь

	Орог цагаан үүлс.

	Одоо би хавар

	Орь зүрх минь цэцэглэхэд

	Сэтгэл хэмээх тулааны талбарт

	Тэмцэл мэт босоход минь

	Наран зүг

	Тогоруу дуугарна.

	Наран зүгт

	Ялалт мэт

	Яруу бүсгүй үзэгдмүү...

	 


* * * Чиний надад дурлах чинь өөр...

	 

	Чиний надад дурлах чинь өөр

	Чээж түшиж янаглах чинь өөр

	Ягаахан уруулаараа зүрхийг минь хэзээ ч үнсэхгүй

	Яг түүн шигээр л мөнхөд намайг хайрлахгүй

	Энхрийлүүлэн таалуулах болгоноо мэдрэх бүрий

	Үүнээс ч ялдамхнаар өөр бусдыг эрхлүүлж чадах

	Эгшин бүрийн хуурамч янаглалын төлөө

	Эцэст нь чамаар өчнөөн тоглуулаад ч хэрэггүй

	Намайг орхиж одох чинь өөр

	Нулимс унагаж үдэх чинь өөр

	Хайрлаж, дурлуулна гэдэг ч өөр

	Харин бүсгүйчүүд гэдэг тэс ондоо.

	 


* * * Намайг зөөлөн энхрийлэн үнсэж...

	 

	Намайг зөөлөн энхрийлэн үнсэж

	Намирсан хар гэзгээрээ оролдуулж

	Амтат уруулаа давуулан шидэт үгс шивнэхдээ

	Аймшиггүйгээр чи эмгэнэлт жүжгийн гол дүрд тогложээ.

	Алчуур, цув өөр тэргүүтнээр чадварлаг халхалж

	Алга ташилт, үзэх үзэгчидгүй энэ жүжигт

	Өнгөлөг царайгаа далдлан хувиргаж

	Өчнөөн үзэгдэлд чи авьяаслаг жүжиглэжээ.

	Янаг амрагаа гэж чамайг би андуурсаар

	Ямар нэгэн гол дүрийг нь үнэнчээр бүтээжээ

	Яльгүй инээмсэглэчхээд чамайг явж одоход

	Яг хоосон тайзан дээр орь ганцаар би хоцорчээ.

	 


* * * Үзэсгэлэнт охидын...

	 

	 

	Үзэсгэлэнт охидын

	Үнэн төрхийн цаадах

	Үлгэр ингэж тодрох шиг...

	 

	Сарны үнэртэй

	Гэрэлт салхин

	Тачаадахад

	Шаа торгоны

	Хөнгөн хөшиг

	Догдолно

	Тансаг ордонд

	Хатан эм

	Гансарч

	Тайган эр

	Хаан эзэндээ

	Зүтгэнэ

	Цоожны өргөсийг

	Өлөн зэв

	Тэмтрэвч

	Тунгалаг толин

	Бэлхүүсний нарийхныг

	Таалахгүй

	Тачаангуй авхай

	Тайган эрийг ч

	Хүсэх мэт

	Түнэр шөнөөр

	Эмсийн хүрээлэнгийн

	Элбэг хэр нь ээ хомс жаргалд атаархана...

	 

	Үзэсгэлэнт охидын

	Үнэн төрхийн цаадах

	Үлгэр ингэж тодрох шиг

	Эрхэмсэг төрхөө зуурдхан ч гэлээ орхиж

	Эсрэг зүгээс тогтож нэг харвал

	Энэ үлгэрийн тайган эрийн төрөл

	Эгц урд чинь би зогсож байна.

	 

	1991-3-14

	 


* * * Эцэж ядарсан шувуу...

	 

	Эцэж ядарсан шувуу

	Үүлэн дээр сууж

	Зуусан өвсөө

	Цоор болгон үлээхүйд

	Өвс болоод цэцэгсийн тухай

	Аялгуу

	Алга норгох нь

	Анхны бороо аж...

	 


* * * Он жилүүдийг чамтай хамт зүүдэлж...

	 

	Он жилүүдийг чамтай хамт зүүдэлж

	Охидын сайханд далд нууцаар эзэмдүүлэх

	Орь зүрхний гомдолт угаас

	Огт ганцхан үнэнийг л өнөө би тааварлаж ядна.

	Үнэтэй яруу дурлалыг хором бүрий нууцалж

	Үнэндээ чи хатан хаан шиг бардам хийгээд ихэмсэг

	Өмнө чинь би өчүүхэн гэдгээ боол мэт ойлгоно

	Өчнөөн жил ч, хожмоо ч энэ хаанчлал ээлжгүй үргэлжилнэ.

	 


* * * Ертөнцийн төгс бүхнийг гүйцээх гэж...

	 

	Ертөнцийн төгс бүхнийг гүйцээх гэж

	Ер бусын гоо үзэсгэлэнг түмэнтээ ерөөж

	Яруу үгсээр хэчнээн зуунаар магтавч

	Яавч урт магтаал зохих нь бас дэндүү.

	Сартай зүйрлэж оддын дор шаналах нь даанч олон

	Шазруун шүлгээр үзэсгэлэн гоог уйлуулсан нь даанч цөөн

	Этгээд бус ч зан төрх чинь элдэв зураг мэт

	Хэзээд та нарын ааш араншин чинь

	Хэдэн зууны гашуун магтаал хэр зохисныг л баталж байх шиг...

	 


* * * Энэ бие минь...

	 

	Энэ бие минь

	Харш шилтгээн

	Энэлэлт зүрх минь

	Хаан титэм бол

	Шилтгээнд залрах

	Шилдэг хатны

	Шидэт титмийн

	Ширүүн тулаан

	Ганцхан миний төлөө

	Гарцаагүй эхлэх цагт

	Охид хүүхнүүдийн дурлалд

	Орь ганцаар эрсдэхэд

	Балгас болсон биеэ

	Шарх болсон зүрхээ

	Бүрмөсөн тушаах

	Бүсгүйг олсонгүй!

	 


* * * Эрвэлзэн сэвэлзэх салхи...

	 

	Эрвэлзэн сэвэлзэх салхи

	Эмэгтэй хүний явдалтай юм

	Эмэгтэй хүний явдалтай гэхээр

	Эр бие эрвэгэнэх юм

	Эр бие эрвэгэнэхээр

	Эргэн тойрны өвс сэрвэгнэх юм

	Хэн нь бас догдлоод л

	Хормой хот нь хийсээд эхлэв?

	Сэвэлзэх салхи

	Эрвэгэнэх бие

	Сэрвэгнэх өвс минь

	Эмэгтэй хүн энд чинь алга л байна шүү дээ.

	 


* * * Саргүй шөнө гүүрэн дээр зогсож...

	 

	Саргүй шөнө гүүрэн дээр зогсож

	Голын урсгалын нойтон чимээг сонсоход

	Сар жилийг тооломгүй санагдаж

	Гань гансралд орхиод сүүдэр минь урсана.

	Гүүрийн модон түшлэг налан бодлогоширч

	Гэнэтхэн алдуурсан салхинд жихүүдэс хийхэд

	Түнэр шөнө хар нөмрөгөө нөмөргөж

	Төрөлсөхийн өмнө надтай дотносох мэт ээ.

	Ханьсаж зогсохдоо хэн хэнийгээ таньсангүй

	Харин гэгээ гэрлийн тухай чамаас сураглахад

	Хараагүй хүн гомдох мэт чамайг сандаргаж буцсан ч

	Хань нөхрөө гэж сүүдрийг минь дагуулж авалгүй орхижээ.

	 

	1990-8-23

	 


* * * Бүдэг бадагт...

	 

	Бүдэг бадагт

	Бүсгүйн уруул амтагдаад

	Бүлээн өвс солиорсон мэт

	Бүр тас тас хөхрөлдөөд

	Цэцэг — охидын ээмэг мэт

	Талаар нэг гээжээ.

	Цагаан манан — дан тэрлэг адил

	Тайлж орхиод оджээ

	Сайхан гэхэд дэндүү сайхан

	Сар шиг, дарс шиг, шүлэг шиг охидыг

	Салхины дор нь сууж

	Сарны саруулд харах сан гэж

	Нүдээ аниад бодоход

	Сэтгэлд минь нэгэн шувуу нисэж ирээд буучихлаа

	Би үг дуугүй

	Би нүдээ ч нээж чадахгүй нь ээ...

	 


ШӨНӨТЭЙ ХАГАЦАХУЙ

	 

	...Ирж буй, улирч буй шөнө бүхэнтэй учирч сэтгэлээ нээхэд минь тэрбээр хэл үг, дуу чимээгүй сонсох нь олон сайхан дурсамжийг үлдээдэг болохоор түүнийг огт сохор, ул мөргүй хий хоосноор төсөөлөх нь утга учиргүй санагдах бүрий түүнтэй улам улмаар төрөлсөнө.

	 

	Цаашаа харж сайхан бүсгүй гуниглах мэт

	Түнэр шөнө... түнэр тэнгэр...

	Тунгалаг болор одод — чиний нулимсны тоо

	Тэнд миний бичээгүй шүлэг олон

	Тэнд миний сонсоогүй үлгэр олон

	Чи бид хоёр эртийн танил шиг учирч

	Сарны дор дарс хундагалахад

	Сайхан бүсгүй гэнэтхэн эргэж харах шиг

	Үүр гэгээрэхэд эрээчсэн цаас өчнөөн

	Этгээд чиний хэл үггүй төрх — энэ шүлэг.

	 

	1991-1-7

	 


* * * Нам гүм...

	 

	Нам гүм

	Намайг мартсан

	Зуун жил шиг

	Нам гүм.

	Сүүдэр минь

	Шувуу болоод нисчихсэн мэт

	Сураг хэлгүй ганцаардал.

	Алхсан мөр дээр минь

	Цас унах шиг

	Анир чимээгүйд

	Асаж буй лаа адил

	Амьдраад л дуусах агшинд

	Алдар болоод үхлийн тухай

	Асуух зав алга байна.

	 


ДАРС ХҮРТЭХҮЙ

	 

	Шилтгээнд суусан

	Номхон гөлгийг

	Шилэн хоргоноос

	Суллан тавихад

	Чээжний гүн рүү

	Асан дүүлж

	Зүрхийг ноолох нь

	Зөвхөн тэд төрөл гэлтэй

	Энэ биеийг минь

	Цайз мэт эзэгнэхэд

	Эндээс миний хөөгдөх

	Цаг ирсэн нь гарцаагүй.

	 


* * * Сохор толины өмнө...

	 

	Сохор толины өмнө

	Сайхан бүсгүй эргэлдэхэд

	Хэлгүй сарны дор

	Хэнд ч юм гомдмоор

	Хэдэн мөр татлаад

	Хэсэгтээ тэгээд гунимаар

	Хэрээний сүрэгтэй ч төрөлсөж

	Тэнгэрээр нил хар цэцэг шиг

	Тэнэмэл үүлэнд ч шүлэг уншмаар

	Сайхан бүсгүйн өмнө

	Сохор толь...

	 


* * * Сарны саруулд...

	 

	Сарны саруулд

	Чулуунд хүрэхэд зөөлөн

	Санаа алдахад

	Цав суумаар санагдаж

	Өвсөн дээр алгаараа дарж суухуй

	Өвөр зууртаа нудралцаад

	Нулимсаа гартал хөхрөлдөж

	Нойтон шилбээ гялалзуулна.

	Үдэш гэдэг хар дарс

	Сар гэдэг жүнз

	Салхи гэдэг бүсгүй

	Сэрүүн шаналах

	Сэтгэлийн шархыг хөндөнө.

	 


* * * Уруул дээр чинь үнсэхэд...

	 

	Уруул дээр чинь үнсэхэд...

	Усан дээр унасан

	Сарны дүрс чичрэх шиг

	Уруул дээр чинь үнсэхэд

	 

	Найз нөхөд минь

	Надаас салж одох нь

	Худал мэт санагдавч

	Хорсмоор үнэн.

	 


ГАНЦААРДАЛ

	 

	Сар...

	(Усны бидрээс сайхан үнэр гарах нь)

	Салхи...

	(Миний буцах зүг авай)

	Шүлэгч...

	(Бурхан нүдээ аньж залбирал үйлдэх нь)

	Сэтгэл...

	(Нэгэн нар ертөнцөд нэмж мандахад)

	Цаг хугацаа

	 

	Орь дуу тавиад

	Орон гэрээсээ зайлахдаа

	Миний төгсгөлөөр

	Миний шүлэгт

	Цэг тавихгүй.

	 


II. «УЛААН НАВЧНАА ШҮЛЭГ БИЧВЭЭС ХЭН ОЛЖ ҮЗМОЙ»

	В. Инжинаши

	 


 

	* * * Намар орой, аяс зөөлөн үдшээр...

	 

	Намар орой, аяс зөөлөн үдшээр

	Навчсын унах уйтгарт чимээ сонстоно

	Энэлсэн сэтгэлийн дотор гуниг төрөх нь

	Эртний шүлгийн шарласан хуудас хийсэх мэт ээ.

	Царайлаг зүсээ сэмхнээ нууж

	Цайрах үүлсийн чөлөөнд бүсгүй нүцгэлээд

	Цагаан нөмрөгийг салхинаа хийсгэх адил

	Сарны тунгалагт чамайг мөрөөдөхүй...

	Намуухан эгшиглэх лимбэний нүхээр

	Намрын шөнийг сүвлэх сарны гэрэл

	Гоо үзэсгэлэн гэж өөрийгөө андуурах шиг

	Голын усны гадарга дээр хөрөг урлана.

	Цэцэг бүхэн нэг нэг дуу зохиож

	Цэлмэгэр салхинаа шилбээ жиндүүлэн

	Хээр талын задгайд бид хоёрыг хүлээж

	Хөрсөн дор мянган үндэс ёслолын аялгуу хөгжимдөнө...

	 

	1989 он

	 


* * * Сэтгэлийн дотор...

	 

	Сэтгэлийн дотор

	Саран гарахын үест

	Гоо бүсгүй

	Гүмүда цэцгийг тасдаад

	Гуниглан суухад...

	Шүлэгч хүмүүний

	Гэрийн гадна

	Сайн нөхрийн

	Сураг тасрах шиг

	Сэмхнээ навчис зулраад

	Салхины чигт

	Сэтгэл гэдэг хээр хаясан зуух адил аа

	Нэгэн цагийг асуухад

	Нэгэн намар хэмээмой.

	Намрын салхин

	Намайг зөөлөн өлгийдөхөд

	Яасан их давчидна

	Яг л цаг минь ирсэн мэт ээ.

	 


* * * Хийсэн ирсэн навчсыг...

	 

	Хийсэн ирсэн навчсыг

	Хийл хөгжим шиг санаж

	Хатсан судлыг нь зөөлөн илбэхэд

	Хөглөж орхисон чавхдас мэт эгшиглээд

	Хөнгөн салхины дор суухад

	Гунигт симфонийн нотыг

	Навчсын судлаас уншиж

	Нөмрөгөө унагасан удирдаач мэт

	Нүцгэн модод ганхахад

	Нэгэн найрал хөгжмийг

	Нэлмэгэр салхин тоглоно...

	Зурвасхан туссан агшны шар гэгээнээс

	Зуларч одох навчсын өлөн тоос үнэртэхүй

	Нүцгэн сар алгаараа дарж аяар өндийхдөө

	Нарийн судлыг хээлэн үлдээдэг байна.

	Намар гэдэг навчсыг дүүрэн шүлэг бичиж

	Нэгэн халамцуу хүн янагшаас наашлан

	Салхины чигийг зүглэн алхах нь

	Санаанд бүүр түүрхэн...

	 

	1991-9-22

	 


* * * Тэнд дурлал үгүй гэх шиг...

	 

	Тэнд дурлал үгүй гэх шиг

	Тэнгэрийн гүнээс бүдэгхэн сонстох

	Тогорууны дуун уйтгартай.

	Тэнгэрлэг бүсгүйн гэзэг үс задарч

	Эндээс би явахгүй гэх шиг

	Үүлс гунигийн төрөлд хувирч

	Пийпаа хөгжим болоход

	Цагаан бороо

	Шүлэгчийн харц мэт урсаж

	Амраг бүсгүйг норгоход

	Үзэсгэлэнт охид сүүрс алдахуйяа

	Үдшийн сарыг дарсны ваар мэт дэрлэж

	Үүрд зүүрмэглэсэн өвгөн Либай сэрэх адил

	Огторгуйн саран хөөрөхөд

	Моддын мөчир дээр бөртийх шувууд

	Миний сэтгэл зүрхний гунигтайхан хөгжимчид

	Эгшиг хөгөө нийлүүлэх үест

	Өдөр, шөнө хоёрын

	Босгон дээр ирж

	Шүүдэр унаган

	Наран мандах чимээг сонсоход

	Үлгэр мэт орчлонгийн

	Үхэл гэдэг эхлэл

	Амьдрал гэдэг төгсгөл дээр

	Үүд хаалга нь

	Үүрд нээлттэй...

	 


* * * Намар намарт л би дуртай...

	 

	Намар намарт л би дуртай

	Навчсын дунд гунигтайхан алхах дуртай

	Намайг хүрээлэх эзгүй орчлонд

	Насандаа дуулаагүй шүлэг сонсох шиг дуртай

	Ойр дотнын нөхрөө үгүйлэн санаж

	Одоо л чамаас үг сонсмоор бодогдоод

	Энгэр шүргэх навчсыг даган

	Энэ намар цагтай л цуг явчихмаар санагдана.

	 


* * * Хийсэж унах хэсэг навчсын...

	 

	Хийсэж унах хэсэг навчсын

	Уйтгарт чимээнээс залхсан ялаа

	Усны хуниарыг аалзны тор гэж андууран

	Уурлаж бухимдах нь намар ажээ.

	 


* * * Өнөө намрын...

	 

	Өнөө намрын

	Өвс шарлах нь

	Худал гэлтэй.

	 


* * * Хатсан өвсний...

	 

	Хатсан өвсний

	Сэрвэлзэх сүүдрийг

	Хазах гэж

	Эцэж ядартлаа аахилах

	Царцаан дуунаар

	Өвсний шилбэ дэх

	Өлөн шар тоос унана.

	 


* * * Битүү манан дор...

	 

	Битүү манан дор

	Зүүрмэглэн сэрэх

	Улиангарын

	Улаан навчис

	Зүлгэсэн мэт гэрэлтэж

	Зүүсэн ээмэг адил гээгдэж

	Цөөрмийн усны гадарганаа

	Чимээгүйхэн унахад

	Цөхөрсөн улиангарын

	Зүүд зөн тодрох шиг

	Үхэл зүүдэлсэн

	Улиангарын навчис

	Шарил мэт хөвөхөд

	Нулимс болсон цөөрмийн уснаа

	Сар болоод оддын тусгалыг

	Салхин арчина.

	Салхин арилгана...

	 


* * * Гадаа салхин эзгүйрч анирдуухан байна...

	 

	Гадаа салхин эзгүйрч анирдуухан байна

	Галын хөхөмдөг дөл дүрэлзэнэ

	Саарал утаа агаар хээлэн сарниж

	Цагаан дэрс саадагт сум шиг үзэгдэнэ

	Харанхуйн дундаас сүглийх ой модод

	Хэзээ нэгтээ намайг үдэх төрөл саднууд билээ.

	Нэгээхэн хормын хугацааг нуух цагийн хуулиар

	Нам гүмийн дунд анир чимээг нууцална.

	Хаа холын эрэлчин шувуу аяар аяархан дуудах шиг

	Хааяа шар шувуу эвгүйхэн орилно.

	Энэ дуунаас ертөнцийн жамаа сонсох мэт

	Этгээд бүгээн сүүдэр минь галд ойртоно.

	 

	1983 он

	 


* * * Дүлий харанхуйд...

	 

	Дүлий харанхуйд

	Лаа асаагаад

	Дөрвөлжин цаасан дээр

	Лаа шиг үзгээр бичихэд

	Ширээн дээр тавьсан шил мэт

	Шилэн дээр урссан бороо нь

	Эрх чөлөө гэж уйлаад загалтсан мэт

	Эрээчсэн шүлэг минь харагдахуй

	Үлгэр хийгээд би бурхан мэт ээ.

	 


ЭЛЕГИЯ

	(Эмэг эх Төмөрийн Гүнсэнгийн гэгээн дурсгалд)

	 

	Өлмий дороос

	Салхины хормойд сэрвэлзэх

	Өл шаргал өвс

	Тэнгэрлэг зүүд зүүдлэн

	Тэнд... тэнд... гэж шивнэхэд

	Эмэг эхийн минь

	Гэгээн шарил дээр унахаа

	Эртнээс мэдсэн мэт

	Энэ өвлийн цасан ширхгүүд

	Нар хийгээд сарны гэрлээс ч зөөлөн гулсах нь

	Надад эмгэнэлийн шүлэг унших мэт ээ.

	Нүдээ анихад

	Сүмд орсон адил

	Сүүмэлзэх зулын гэрэл тодроод

	Сэтгэлийн чанад дахь хөшгийг татах шиг

	Чээжний гүнд тэнгис мэт гуниг

	Тэнд ганц ээрүүл

	Завь мэт эргэлдээд л

	Энд эмэг эх минь алга аа...

	Цав цагаахан өвс

	Сарны ирмэг дээр суух шиг

	Цас хаялахад

	Хэрээ хонх мэт үзэгдэж

	Сүг болсон амьдралд

	Сүм мэт амьдарна гэхэд

	Тэнд үхэл мэт шарил

	Тэнд амьдрал мэт шарил...

	 

	1992-2 сар

	 


* * * Шинэтгэл саран

	 

	Шинэтгэл саран

	Бүсгүйн гэзэг дор

	Сэмхнээ булхаж,

	Шүхэр мэт

	Гэгээ гэрлээ хумихуй

	Эзгүй сарны зайнд

	Энхрий царай тодорч

	Гэзэг үсээ унжуулан

	Магнай дээрээс ширтэхэд

	Ширээн дээрх тоос дарсан

	Цагийн зүү норох шиг

	Тэр нойтон чимээнд

	Тэмээлзгэнэ адил

	Өвс ногоо

	Тэрлэгийн хормойноос

	Үргэх шиг сэрэх нь

	Тэргэл саргүй зуны бороо...

	...Тэнгэрийн гүнээс эгшиглэх

	Тунгалаг яруу аялгуу

	Нэгэн чавхдас мэт

	Намайг хөглөх агшинд

	Норсон цамцаа тайлахуй

	Гунигт романы сүүлчийн

	Ганц хуудсыг эргүүлэх шиг

	Сэтгэлд нэг л хөндүүр

	Саяын бороо арилчихлаа...

	 


* * * Шөнөөр...

	 

	Шөнөөр

	Солонго татах шиг

	Салхин

	Гэгээн шүлгийг

	Саранд уншихад

	Орхиж одсон

	Бүсгүйн хормой

	Холын холд хийсэх нь

	Цэцэг дэлгэрэх шиг

	Одод тогоруу гэлтэй

	Харуй бүрийд

	Бүсгүйн гэзэг задрах шиг

	Би олон олон хэсэг болном.

	 


М. С-даа

	 

	Чамайг санахад

	Там мэт шаналан

	Чамайг бодоход

	Диваажин мэт сайхан

	Шувуу шиг нисэхгүй

	Шүлэг шиг наслахгүй

	Хувь тавилан минь

	Хуучин балгас шиг санагдахад

	Хаа нэгэн зүг

	Нисэж одмоор

	Хүний амьдралаас

	Нэг л өдөр уйдмаар

	Хайр сэтгэлгүй бол

	Эндээс бүүр явчихмаар ч

	Харин яруу найраггүй бол

	Тэнд хэзээ ч очмооргүй...

	Чамайг санахад

	Там мэт шаналан

	Чамайг бодоход

	Диваажин мэт сайхан.

	 


* * * Цайран гөлөглөх...

	 

	Цайран гөлөглөх

	Хөндүүр мөчрийг

	Шаа торго шиг

	Салхины өлмий ч

	Бүү хөндөг.

	Улаан намрын

	Алтан ээмэг шиг

	Урд чинь унахад

	Тэр навчсын төлөө

	Би шанална.

	Тэгээд чи намайг

	Хайрлана аа...

	 

	1991-5 сар

	 


* * * Дөрвөн цагт таван мэдрэхүйгээрээ...

	 

	Дөрвөн цагт таван мэдрэхүйгээрээ

	Эгшигт лимбэний есөн нүхийг хөглөж

	Эх орон минь чамайгаа би хөгжимдөнө

	Дөрвөн цаг. Таван мэдрэхүй минь.

	Голын эрэг дээр цагийн аянчин шиг суухад

	Галын үнэр шиг бүлээн салхинд нозоорч

	Ганц ширхэг борог өвснөөс ч урь амтагдана

	Цайвар морьд уул уруудан цогих мэт

	Цасны шар ус горхилон урсахуй

	Цавьдар талд өвс ногооны ургах чимээ сонсогдоно

	Ургамлын үндэс хөрсөн дороо дуншиж

	Элсний өлөн ширхэг сэмхэн хөдлөхөд

	Эгшин бүрийг цэцэг ногоонд аргамжих сан гэж адгана

	Зөөлөн дусагнаж бороо мэдрэхүй норгоно

	Зүггүйтэх, гомдох алин болохыг бүү мэд

	Зүлэг ширэг өлмий эрвэгэнүүлнэ

	Шуулттай гэрийн хаяагаар ч салхи алга

	Ширдгэн дээр унах ялааны сүүдэр ч нозоороход

	Шар нохой тэрэгний сүүдэр залгилан давчидна

	Шивээ өвсний торгон үзүүрийг царцаа шүргэж

	Шаргал талд ёолох мэт дуугарна

	Шарилж, сэтгэл гэгэлзэхэд хамхуулд хувирна

	Намар оройн уйтай үдшийн зулын сүүдэр гэлтэй

	Навчсын тасрах нь болжмор нисэж өнгөрөх шиг

	Намар цаг борог өвснөө нуугдана.

	Сүрэг удган эрвээхий бүжиглэх мэт

	Ширхэг задлан ташуухан будрах цасны

	Шинэхэн үнэрт салхи согтуураад, жавар халамцана.

	Дөрвөн цагт таван мэдрэхүйгээрээ

	Эгшигт лимбэний есөн нүхийг хөглөж

	Эх орон минь чамайгаа би хөгжимдөнө

	Дөрвөн цаг. Таван мэдрэхүй минь.

	 

	1989 он

	 


* * * Шүлэг бичээгүй цаас мэт...

	 

	Шүлэг бичээгүй цаас мэт

	Салхин хийсэхэд

	Шүлэгчийн ширээ шиг

	Шөнийн тэнгэрт

	Сар дэнлүү мэт савчина.

	 


* * * Там тум амьдрахад...

	 

	Там тум амьдрахад

	Тамд байгаа мэт

	Тарчилна...

	 


* * * Чулуу ёолов уу гэлтэй...

	 

	Чулуу ёолов уу? гэлтэй

	Царцаа дуугарахад

	Тэрэгний арал чахарч

	Тэнд намар цаг уйлагнана.

	 


* * * Гоо охин...

	 

	Гоо охин

	Голын гадарга шиг

	Тунгалаг толиноо

	Тольдоод

	Голын чулуу шиг

	Тас тас хөхрөхөд

	Толь

	Гол мэт харагдахуй...

	Хаа эрт насны багад

	Харз голын ус руу шидсэн

	Олон чулууг эргүүлж

	Одоо зүрхний гүн рүү

	Яаран шидлэх нь

	Юутай хөндүүр вэ?

	 


III. «САР» ХЭМЭЭХ ШҮЛГИЙН ДЭВТРЭЭС

	 


САРНЫ УС

	 

	Бүр багад

	Бөрт сарны гүнээс

	Ус барьсан бүсгүй

	Ирж яваа үзэгддэг байсан

	Идэр нас минь өнгөрөхөд

	Элдвийг би хүсэж

	Угтаа тэр л бүсгүйг харах сан

	Ус биш дарс байх гэж бодогддог болсон

	Үнэндээ дарс биш юмаа гэхэд

	Үзэсгэлэнт бүсгүйн гараас

	Сарны ус ч гэлээ амсчихаад...

	 

	1991-9-24

	 


* * * Ахиад л нам гүмийн дунд...

	 

	Ахиад л нам гүмийн дунд

	Анир чимээгүйхэн цас будрахад

	Алгуурхан гулсах цасан ширхгийн зуур гэгээнд

	Алтан агшин бүр үл мэдэг мөртэй

	Өнгө тунгалаг цасан ташуухан шүхэрлэсээр

	Үдшээр манантан цайрах алсын гүнд сарнихад

	Өдрийн олонд өчнөөн дурсамжийг үлдээсээр

	Үдэж буй он жилүүдийн өмнө би хуучирна.

	Эргэн тойрондоо урьдын танил хэвээр

	Эргэцүүлэн бодоход эртний хүн шиг санагдана

	Хорин нэгэн нас гэдэг хэчнээнхэн бол үнэндээ

	Харин яруу найрагт чамлагдах нь ч бас юун

	Элдэв бодолд дарагдаад дуугүйхэн ширтэхэд

	Инээж шоолох хэрэггүй ээ охид минь

	Яг ингээд л амьдрал өнгөрдөг юм байна

	Ялгуун сар биднийг шоолоод цас будартал инээсэн байна.

	 

	1991 он

	 


* * * Уйтгар гунигаа...

	 

	Уйтгар гунигаа

	Тэнгэрийн дор

	Газрын хормойд

	Намрын навч мэт

	Нэлэнхий сэгсэрч болохгүй

	Уд мод адил тарчилсаар

	Уйтгарлан ганцаардахад

	Уйтгар гуниг минь

	Дөрвөн цаг мэт

	Улирч одохгүй.

	 


* * * Янаг амрагаа...

	 

	Янаг амрагаа

	Өдөр бүрийн нарнаас олон

	Үдэш бүрийн сарнаас илүү харавч

	Яагаад ч би уйддаггүй юм.

	 


* * * Миний дээлийг...

	 

	Миний дээлийг

	Тэнгэр өмссөн

	Тэр цагт

	Төгс төгөлдөр болъюу би.

	 


* * * Миний гуниг мэт...

	 

	Миний гуниг мэт

	Дуугүй цасан гулсаад

	Миний одох зүг

	Дуулсан дуу шиг санагдаад.

	Олзны хүмүүн адил

	Орь ганцаар минь

	Цаг хугацаа гэдэг

	Цагдах нь хэцүү

	Өөр цаг ирэхэд

	Өгөр хэдэн яс болох

	Ял гэлтэй хувь заяа

	Яс мах шаналгахад

	Нэгэн хэсэг бие минь

	Нэгэн хэсэг биш

	Нэр алдар хийсэх шиг

	Нэлмэгэр цагаан цас

	Миний гуниг мэт

	Дуугүй цасан гулсаад

	Миний одох зүг

	Дуулсан дуу шиг санагдана.

	 


ДҮФҮ

	 

	Жүнзэнд дүүргэсэн

	Хар архи

	Шүлэгтээ халамцсан

	Хөлчүү хятад

	Шөнийг хундагалсан

	Согтуу сар

	Хүнийг даажигнасан

	Салга орчлонд

	Архины гуанзны

	Агсам дэн

	Золоор дүүжигнэвч

	Зул шиг ёлтойно

	Дүүрэн дарсыг амсахад

	Дүфүгийн гомдол

	Халамцуу бийрийн нулимс

	Ханз үсгийн бичээс.

	 

	1991-1-7

	 


ШАЗРУУН ШҮЛЭГЧ ВИЙОНД

	 

	Парисын гудамжаас

	Яруу найрагч ширтэх вий гэж

	Францын тэнгэрт одод яралзахаасаа

	Яруухан үдэш бүхэн яавч ичдэг байх

	Шалиг хүүхний хормой

	Салхи болоод шүхэр мэт хийсэхэд

	Сайхан Парисын гудамжнаа

	Шавхсан лонх шиг дэнлүүний

	Бүдэг гэрэлд бүдүүн Марго бүжиглэж

	Бүжигт хөл нийлүүлээч гэж.

	Эрээ цээрээгүй энэ зуун шигээ

	Эрхэм шүлэгчийн толгойг илбэхэд

	Шазруун Вийоны нэрийг

	Шартсан Парис сонсоогүй

	Гоо хүүхнүүд нь лаа мэт цайрахад

	Гунигт Вийон лам мэт бодлогоширно...

	— Франц даяар алдар нэргүй ч

	Парис авхай тэргүүнд тооцогдсоор

	Шүлэгчийн зүрх шил дарснаас үнэгүй

	Шорон мэт зуун зуунууд

	Шүлэг болоод шарх адил үлдэх

	Алиа салбадай шиг он жилүүд

	Ахиад миний үед үргэлжилж байна.

	...Цасан өнөө хаялах нь

	Чиний гэрээслэл мэт

	Хэрмэл хувь тавилан чинь

	Хэрүүл шуугиантай төгсөхөд

	Шарил дээр чинь Вийон гэж

	Эрх чөлөө болоод хээ мэт

	Энгийн хэдэн үгсийг

	Тэнцүүлэн сийлэх тийм хүн

	Тэр зуунд олдоогүй... олдохгүй...

	 


ЛЕРМОНТОВЫН ТАСАЛГАА

	 

	Залуу Байроны

	Жаазтай хөрөг

	Чиний шазруун

	Төрх шиг

	Чинжаал хутга

	Өлгөөтэй

	Хөгжүүн Горальдын

	Дуусаагүй тавилан

	Хуудас нь шарласан

	Дэлгээтэй ном

	Хугас лаа

	Дутуу шүлэг...

	Хагас нээлттэй

	Хаалганы цаана

	Цэмцгэр довжооноос

	Салхи исгэрэхэд

	Хар сүүдэр

	Сэрж ядна

	Хатсан цус

	Дэвтэж ядна

	 

	1991-1-19

	 


АННА АХМАТОВАГИЙН ШАРИЛ ДЭЭР

	 

	Шарил... Хэрээс... Улиангар...

	Анна... Христос... Сарнай...

	Алтан агшин мөнгөн жүнзнээс хальж

	Алдар нэрийг чинь хожимдож алтдахад

	Шүлгийг чинь биш

	Шүтээн мэт үзэсгэлэнг чинь үгүйлж

	Шарил дээрх хээнцэр сарнай:

	— Анна, Анна гэж дуудаад

	Ариун дэлбээгээ

	Эрвээхийн далавч шиг хумихад

	Шүлэгчийн шарил дээрх

	Хэрээслүүлсэн Христосын

	Урьдын шарх хөндөгдөхөд

	Улиангарын навчис

	Салхины аялгууг тэврээд

	Шүлэг шивнэх нь

	Чиний уруул мэт. Анна. Анна.

	Алтан агшин мөнгөн жүнзнээс хальж

	Алдар нэрийг чинь хожимдож алтадна.

	 


ЭМГЭНЭЛТ ХЭРҮҮЛ

	 

	Он цагийн улаан нүүрэн дээр ичгүүр сонжуургүй эмгэнэлт хоёр дүр маргалдана.

	...Мөнхрөхийн тухай атгаг бөгөөд агуу хүсэл эцэс төгсгөлгүй этгээд энэ хэрүүлийг үүсгэжээ.

	«Мөнхийн дүр», «Цаг хормын дүртэй» маргалдана.

	...Эрхэмсэг бардамнал, их үгүйсгэл, элдэв элэглэл энд хангалттай.

	Он жилүүд — анир намуухан цаг хугацаа өнгөрөхөд гутамшигт хэрүүлийн үе үеийн сураг тасравч, хэрүүл хоёр удмын мөнхийн маргалдаан хэзээ төгсөхийг хэлэх эцсийн хариу алга.

	...Одод гялалзана. — Хагарсан толины үйрмэг хэлтэрхий юм

	...Эмгэн сар бөгтгөнөнө. Эртний цав суусан толийг санан санан халаглана

	Он цагийн амгалан дүрээ тольддог

	Огторгуйн нууц толин хагарчээ...

	Мөнх маргалдах эмгэнэлт хэрүүлийн эзэд атгаг хоёр дүр жинхэнэ нүүр царайгаа тольдож завдсангүй жигшүүртэйгээр огторгуйн тунгалаг толийг хагалжээ.

	Үнэн дүрээ харж амжсан он цаг дуугүй даруухан үргэлжилнэ.

	...Он цагийн улаан нүүрэн дээр ичгүүр сонжуургүй эмгэнэлт хоёр дүр маргалдана...

	 

	1991-3-21

	 


* * * Хуучин сарыг мандмагц...

	 

	Хуучин сарыг мандмагц

	Шинэ шүлэг эрээчихэд

	Эзгүй балгас мэт

	Энэлсэн сэтгэлийн дотор

	Нэгэн бүсгүй нүцгэлээд

	Наашаа харахад

	Эсрэглэн зогссон би бээр

	Эрхгүй дуун алдахад

	Тэр бүсгүй

	Тэнгэрийн хормойд

	Сөгдөж суугаад гуниглахуй

	Тэргэл саран гудайхад

	Тэнд миний нутаг тодорно...

	 


* * * Цаг хугацааг...

	 

	Цаг хугацааг

	Дагаж

	Чамгүй удаан

	Аахиллаа.

	Чамайг гүйцэх гэж

	Бишгүй их нэрэлхлээ.

	Хаяж гээсэн хэдэн насаа

	Хэнээс гэж нэхэх билээ.

	Одоо би буцъя

	Орон гэр минь

	Ойртсон байна.

	 


* * * Энэ буурал талд...

	 

	Энэ буурал талд

	Нэгэн буурал хүн шиг

	Энэ их талд

	Нэгэн их хүн шиг би алхана.

	 


* * * Янаг минь гуниглахуй...

	 

	Янаг минь гуниглахуй

	Сэтгэлийн минь чанадад

	Намар улирсан мэт

	Яасан уйтай агаад

	Навчсын- чимээнд сэмхнээ

	Насны таяг тулан

	Гандсан өвс бөхөлзөхүй

	Гагц гунигийн орноо

	Ганцаар суух болсон

	Шаналант энэ цагийн

	Шалтгаан хийгээд учрыг

	Чамаасаа л би асууя...?

	 


* * * Эх орон гэдэг...

	 

	Эх орон гэдэг

	Энэ цөөн хэдэн үг

	Элэг зүрхийг минь

	Агшин бүрд өвтгөхөд

	Эм тан гэдэг хор адил аа.

	Энэ өвчин минь

	Эгнэгт илаарьшвал

	Эрхгүй миний

	Эмгэнэлт төгсгөл тэр ээ.

	 


* * * Янаг болоод хүүгийнхээ...

	 

	Янаг болоод хүүгийнхээ

	Ялдам царайг шөнөжин харах гэж

	Ялгуун сараар дэн барихад

	Миний сүүлчийн шөнө мэт

	Мөр шүлэг эгнэгт зовооно.

	 

	Бүх юм байдгаараа...

	Бүтээлэг нь өлөн тоос дарсан

	Бичгийн ширээн дээр минь

	Хэдэн ном хааш яаш хөглөрөх нь

	Хэзээний сураг тасарсан

	Халуун нөхдийн минь гэрээс адил...

	Хайртын минь гандсан дээл

	Үүд хавьд өлгөөтэй чигээр

	Үсний хавчаар энэ тэрхэн

	Өнөө хүртэл өрөөтэй хэвээр

	Бүх юм байдгаараа...

	Ердийн нэг л янзаараа

	Эргэн тойронд ганцаардал ноёрхож

	Энэ бие энэлсэн хэвээр

	Цаг хугацаа хүртэл

	Өөрөөс минь залхаж

	Цонхны цаана ганц нэг

	Улаан навч унах нь уйтай...

	 


* * * Нэгэн өлгий...

	 

	Нэгэн өлгий

	Нэгэн авс

	Нэгэн эхлэл

	Нэгэн төгсгөл буйг

	Би мэднэ.

	Нэг л үдэш

	Дуулан өлгийдөж

	Нэг л өглөө

	Уйлан үдэхийг

	Би мэднэ

	Намайг ирэхэд

	Хэн гэж андуурч

	Наран сарыг

	Магнайд минь

	Мандуулан тахисныг

	Би мэднэ.

	Нэг мандаж

	Нэг жаргах

	Наран, саран хоёр

	Яруухан үхэлд

	Яаж сургасан

	Ялалтыг харин

	Би мэдэхгүй.

	 


* * * Миний шүлэг...

	 

	Миний шүлэг

	Үүлэн адил

	Үес үесхэн

	Нүүдэллэх цагт

	Нэгэн биеэр

	Тэнгэрийн зовлонг эдлэх бүрий

	Төрөл нэгтэйгээ мэдэрнэм.

	 


* * * Бүргэд шиг...

	 

	Бүргэд шиг

	Амьдрах гэвээс

	Алдхан энэ газар дээр

	Бүгдэд нь

	Тэнгэр

	Тэнхээ хоёр

	Тэнцүүхэн дутна.

	 


БАЛЛАД

	 

	Хэн нэгний сүнс адил

	Хэсэг цагаан цасан...

	Насны үйл тавилан

	Нэгэн биед илүүдэх цаг

	Хэн нэгний сүнс адил

	Хэсэг цагаан цасан...

	 

	Бүдэг бадагт нурах

	Бүгээн цасны чимээ

	Ганц л биеийнхээ зовлонд

	Гинжилж хүлэгдсэн байна.

	 

	Бүдэг бадагт нурах

	Бүгээн цасны чимээ...

	Одох зүгээ харахад

	Орох цасны чиг ээ...

	Тарчиг ядуу заяандаа

	Тарчилж зовсоор гүйцэхэд

	Ганцаардал гэдэг эрх чөлөө

	Гашуун гэлээ ч амттай.

	Үймэх цасны гэгээнд

	Үхэх гэдэг ариусах адил аа

	Хэл сураггүй халихад минь

	Хэзээ хойно үгүйлэхгүй

	Үймэх цасны гэгээнд

	Үхэх гэдэг ариусах адил аа.

	 


МИНИЙ СҮҮДЭР

	 

	Алхаа минь

	Өдөр бүр

	Алд биеийг

	Өвч хэмжиж

	Сүүдэр минь

	Өмнө гарах гэж

	Сүүтгэнэн аахилж

	Өчнөөн жил зүджээ.

	Орь ганц сүүдэр

	Огт өөрийг бодож

	Олон нөхөд минь

	Орхиж одох нь жам.

	Гэгээн орчлонд ингэж хоёулаа

	Шившиг болохоо больё.

	Гунигт бүгээн сүүдэр минь

	Сэтгэлээ онгойтол өөр газар хэлэлцье.

	 


ЭЛЕГИЯ

	 

	Үүл мэт хар гуниг

	Үхэл мэт хүнд үг

	Үлгэр шиг амьдралд

	Өдөр хоног нисэхэд

	Шархтсан шувуу шиг

	Шавхсан жүнз шиг

	Үлдмээргүй байлаа ч

	Үхмээргүй байна.

	 


* * * Атгасан өвсний ором...

	 

	Атгасан өвсний ором

	Алганы минь хээ

	Аяар аяархан дохилзох нь

	Амьсгалын минь тоо

	Чиний гаргасан гандсан жимээр

	Чимээгүйхэн би улирч одно

	Чиний төрөлд хувираад эргэж ирэхэд

	Хожмын шүлэгч намайг таньж ядан

	Харин эгшиглэнт өвс гэж нэрлэнэ.

